
Á FYRSTU fimm árum aldarinnar hafði fjöldi þeirra barna sem fá umönnunarmat frá Tryggingarstofnun vegna margs konar hegðunar- og geðraskana meira en tvöfaldast. Þessi börn voru 1.093 í desember 1999 en 2.399 í desember 2004. Fjölgunin er því um 119%. 

Á það var bent að svona mikil fjölgun vegna hegðunar- og geðraskana myndi kallast faraldur ef um smitsjúkdóm væri að ræða. Ráðgjafi Tryggingastofnunar upplýsti, að ásókn foreldra í umönnunarmat fyrir börn með hegðunar- og geðraskanir fari stöðugt vaxandi. Aukningin er skýrð með því að fleiri börn fái læknisfræðilega greiningu á vanda sínum, greiningin sé orðin betri og ákveðnari og fleiri börn séu um leið sett á lyf en áður. 

Hvað er að gerast? Um 2,5% barna og unglinga greinast orðið með hegðunar- og geðraskanir, eða fleiri en myndu greinast með þroskaraskanir samkvæmt normaldreifingu. 

Lítum á einn þátt sem gæti haft áhrif á þessa þróun. 

Fyrir nokkrum áratugum voru börn lítt snortin af upplýsinga- og samskiptatækni og sjónrænum áreitum. Sjóndeildarhringurinn var víkkaður og reynsluheimurinn auðgaður við leik og störf, foreldrar, afar og ömmur sögðu sögur, læsir lásu. Nálægð og samskipti kynslóða hvöttu til hlutverkaleikja og eftirlíkinga sem ásamt sagnahefð og lestri þroskuðu sjálfsþekkingu, innsæi og samkennd. Þekkingar og reynslu var aflað við verkþjálfun og handleiðslu eða lestur bóka. 

Málþroski óx af samskiptum barna og fullorðinna og lestrartakan varð því auðveldari sem fyrir lá traustari tenging hljóðmyndar orða við merkingarmynd eða daglegan veruleika í þeirri röð að upplifaður veruleiki er studdur hljóðmynd talaðs máls sem síðan varðveitist í sjónmynd ritaðs máls. 

Í dag er samfélagsmyndin önnur. Í stað söguhefðar og handleiðslu fullorðinna, þar sem bein reynsla eða hlustun er kveikja innri mynda, leysa nú myndrænar framsetningar og eftirlíkingar beina upplifun og frásagnir af hólmi í æ ríkari mæli. Skjáir sjónvarps og tölva birta ómældar sjónrænar víddir og ekki síður veruleikafirrta afþreyingu. 

Myndræn áreiti eru æ áhrifaríkari í lífi barna og tengingar merkingarmynda og máls, (einkum sjónmynda ritmáls), virðast sífellt veikjast. Myndræn hugsun örvast meira en áður á kostnað hljóðrænnar hugsunar; að hugsa með orðum. Myndhugsuðir, sem fá góða sjónræna örvun og taka vel við sér á forskólaaldri, sýna oft ýmis einkenni bráðgerra barna. Myndræn hugsun þessara barna, vinnsla og kunnátta er lýtur að samskiptatækni er oft ótrúleg við upphaf skólagöngu. Vafalaust má segja að sjónræn/myndræn skynvinnsla hafi verið örvuð á kostnað heyrnrænnar skynjunar og jafnvel málþroska. 

Þegar þessi börn byrja í skóla er skyndilega skipt um skynjunarrás. Myndræn viðfangsefni eru ekki lengur mikilvægust, að "lesa" merkingu veruleikans og myndrænnar framsetningar hans er ekki lengur þroskaleiðin. Bein reynsla, athafnir og myndræn sjónvinnsla skulu víkja fyrir "bóknámi" - kyrrsetu, hljóðvinnslu og myndvinnslu tákna. 

Bækur gefa aðgengi að reynslu og upplifun annarra, við lestur vekur sjónmyndin, (textinn), hljóðmynd, (röddin í höfðinu), sem saman gefa merkingarmynd eða myndræna upplifun af reynslu eða boðskap höfundar. Lestur flytur þannig upplifun úr einum huga í annan. 

Lestrarkennsla fæst mjög við sjónmynd tákna, (bókstafa), hljóðmynd þeirra og hljóð og röðun í orð. Tæknivinna lestrar getur jafnvel orðið markmið í sjálfu sér. Tilgangurinn getur gleymst; flutningur upplifunar úr einum huga í annan og tæknivinnan því orðin þrotlaust basl. Sjónmynd orða og hljóðmynd eru þá slitnar úr tengslum við merkingarmynd þess lesna. Lesskilningur fer þannig forgörðum; sviðsetning hins lesna fer ekki fram í huga lesandans, engin upplifun, engin gleði, enginn tilgangur. 

Blindur sér ekki, lesblindur sér ekki merkingarmynd orðsins sem hann reynir að lesa. Lesblind börn eru myndræn og mjög háð því að "sjá" merkingarmyndir orða. Orð, sem þau "skilja" ekki, kveikja enga merkingarmynd. Auk þess eru sum orð, gjarnan smáorð, "myndlaus". Lesblindir "hrasa" um myndlaus orð og orð sem þeir skilja ekki. Oft virðist sem lesblinda eða dyslexia og athyglisbrestur einhvers konar fari saman. Er þá sem myndræn börn, sem fljót voru til, "læri" ekki merkingu ýmissa mikilvægra hugtaka sem skipta máli um mannleg samskipti og félagslega hegðan. Varða þessi hugtök m.a. orsaka-samhengi, tímaskyn og samskiptareglur. 

Þau eru því blind á merkingu þessara orða og skilja þá ekki fyrirmæli eða reglur þar sem orðin koma fyrir. Þessi blinda veldur oft misskilningi. 

Ætla má að börnum, sem hafa notið myndrænnar örvunar og sannað sig á forskólaaldri, bregði verulega þegar þau setjast á skólabekk og skipt er um skynjunarleið og verklag allt. Mörg verða óstýrilát og erfið, jafnvel svo að talað er um geðraskanir og gripið til lyfjagjafar svo þau verði hamin. 

Ef til vill væri ráð að þjálfa samþættingu sjónmynda/hljóðmynda og merkingamynda; gefa myndlausum orðum merkingarmyndir, skilgreina lykilhugtök og hvetja börn til afreka í því sem þeim lætur best. 

